AHARRAUSI PRINTZESA
Istorio honetan ageri dira Jáuregi hori- hori bat, urrezko koroa zuen erregea eta etengabe aharrausika ari zen printzesa.

Erregeak ibilian igarotzen zuen egun guztia goitik behera eta behetik gora errege- alfonbran barrena.

Kezka handi- handi bat zeukan:

Alaba aharrausika zebilen beti!

Ahoa zabaldu eta zabaldu ari zen, eta ordurako irentsiak zituen bi euli- iratxo, kolibri galdu bat eta tximeleta more bat.

Aharrausiak oso erraz kutsatzen dira, eta jauregi guztia zebilen aho zabalka:

Erregeak aharrausi, erreginak aharrausi, ministroek aharrausi…

Baita lorezainaren katuak eta txakurrak ere, haiek ere aharrausi!

_ Zergatik egingo ote du hainbeste aharrausi printzesa honek?

· Galdetzen zion erregeak bere buruari.

- Goseagatik izango ote da?

Badaezpada ere, urrutietako jakirik gozoenak ekartzeko agindu zuen:
Italiako izozkia, Txinako arroza, Brasilgo kakaoa, Japoniako arrain gordina, Thailandiako matxinsalto frijituak…

Aspertu arte jan zuen printzesak. Baina aharrausi eginez jarraitu zuen!

Eta aharrausi egin zuen erregeak ere, erreginak ministroek… baita lorezainaren katuak eta txakurrak ere!

Erregeak kezkatuta jarraitzen zuen, ibilian gora eta behera, behera eta gora errege alfonbran barrena:

- Zergatik egingo ote du hainbeste aharrausi printzesa honek?

- Loguragatik izango  ote da?

Badaezpada ere, ohe guri-  guri bat prestatzeko agindu zuen:

Lumazko lastaira, zetazko izarak eta ohe errezela satin oihalez egina.

Gainera, arrosa petaloz lurrintzeko agindu zuen, eta kantaririk onena ekartzeko, lauta jo zezan eta lo- kanta eztiekin lo eragin zitzaion.

Zerraldo lo egin zuen printzesak eguzki izpi bihurri bat leihotik sartu eta haren ilearekin jolasean hasi zen arte. Baina aharrausi eginez jarraitu zuen!

Eta aharrausi egin zuen erregeak ere, erreginak ministroek… baita lorezainaren katuak eta txakurrak ere!

Erregeak hau pentsatu eta hura pentsatu, alfonbran gora eta alfonbran behera, errege zapaten zolak gastatu zituen; Eta berriz galdetu zion bere buruari:

- Zergatik egingo ote du hainbeste aharrausi printzesa honek?

- Aspertuta dagoelako izango ote da?

Badaezpada ere , elefante hori- hori bat ekarri zuen ondoko erresumatik, barrez lehertzeko moduko txisteak kontatzen zituena. Baina aharrausi eginez jarraitu zuen printzesak!

Eta aharrausi egin zuen erregeak ere, erreginak ministroek… baita lorezainaren katuak eta txakurrak ere!

Bolo- bolo zabaldu zen berria.

Inguruko erresuma guztietan laster jakin zuten zer buruhauste zuten gortean.

Han agertu ziren inguruko sasimediku eta petrikiloak; harrarazi zizkioten eta guztietako jarabeak, ezarri zizkioten ukendu mota guztiak, . Baina aharrausi eginez jarraitu zuen printzesak!

Eta aharrausi egin zuen erregeak ere, erreginak ministroek… baita lorezainaren katuak eta txakurrak ere!

Egun batez, lorategietan barrena paseatzen ari zela, jauregiko zerbitzari baten semea saiatu zen hurbiltzen printzesarengana.
Gaixoa hain jarri zen urduri, Estropezu egin zuen haritz baten sustraiarekin eta muturrez aurrera erori zen errege iturrira.

Handik irten zenean, blai- blai eginda, koloreetako karpa bat zeraman ahoan eta karramarro pare bat belarrietatik zintzilik.

 Hura ikusi zuenean, barrez eta barrez hasi zen printzesa eta ordu laurden baino gehiago pasatu zuen aharrausirik egin gabe.

Eta ez zuen aharrausirik egin ez erregeak ere, ez erreginak, ez ministroek….

Ezta lorezainaren katuak eta txakurrak ere!
Mutila dardarka ari zen urduriaren urduriz, baina pozik zegoen printzesa barrez ikusita;

· Kakabratu sinplesa!

Hitz horiek hauxe esan nahi dute mingainean korapilotik egiten ez zaienen hizkuntzan:

· Barkatu printzesa!

Mutilak  zenbat eta gehiago hitz egin, orduan eta barregura handiagoa neskak. Eta zenbat eta barregura handiagoa neskak, orduan eta berritsuago mutila;
· Ontrapuko zezenkeke paripau, Jamestate?

 Hitz horiek hauxe esan nahi dute mingainean korapilorik egiten ez zaienen hizkuntzan:

· Onartuko zenidake opari hau, maiestate?

Zerbitzarien semeak, tomatea bezain gorri, zurezko kutxatxo bat eman zion.

Ireki zuenean, irribarre batek bete zuen printzesaren aurpegia: inoiz ikusi zuen igelik berdeena eta distiratsuena zeukan barruan.

Mutilak printzesa hartu eta eraman zuen kilkerrak harrapatzera, mendia zilipurdika jaistera, gaztelu abandonatu batean mamuak bilatzera, putzuan plisti- plasta ibiltzera, harrapaketan jolastera, aurpegia lokatzez margotzera…

Eta gozatzera, neskari galarazi izan zizkioten beste jolas guztiekin gozatzera.

Egun hartatik aurrera lagun egin ziren.

Printzesak utzi egin zion etengabe aharrausi egiteari.

Eta erregeak, erreginak, ministroek… baita lorazainaren katuak eta txakurrak ere.

Izan ere, Italiako izozki bolek, lumazko lastairek, elefante hori- horiek ez dute alaitzen printzesen bihotza lagun on batek bezainbeste.

